
UVOD

Strategiju komuniciranja Skupštine Tuzlanskog kantona 2022-2027. godina (u nastavku teksta: Strategija) Skupština Tuzlanskog kantona je usvojila 29. decembra 2022. godine. U procesu pripreme ove strategije značajnu podršku Skupštini Tuzlanskog kantona pružila je Misija OSCE-a u BiH – Ured Tuzla. Strategija je zasnovana na analizi postojećih komunikacijskih praksi, tehničkih i ljudskih kapaciteta Skupštine, te identifikaciji prostora i mogućnosti za unapređenje interne i eksterne komunikacije. Imajući u vidu savremene parlamentarne komunikacijske prakse i uz definisanje strateških ciljeva i poruka, Strategija donosi niz aktivnosti koje je neophodno provesti za ostvarenje postavljenih ciljeva.

Kao opći strateški cilj definisano je uspostavljanje sistematske, strateške i proaktivne komunikacije sa internim i eksternim javnostima Tuzlanskog kantona, koja će se ostvariti realizacijom četiri specifična komunikacijska cilja. To su:

1. Povećano razumijevanje javnosti o radu Skupštine, uz jačanje transparentnosti i eksterne komunikacije
2. Jačanje interne komunikacije
3. Jačanje komunikacijskih kapaciteta Institucije i
4. Uspostavljanje i redovno održavanje kanala digitalnih medija.

Vođeni činjenicom da je interes Skupštine Tuzlanskog kantona pravovremeno i istinito informisanje javnosti o aktivnostima Skupštine, te refleksijama tih aktivnosti na pojedine ciljne grupe kao i širu zajednicu, tokom 2023. i 2024. godine, dakle u prve dvije godine provođenja Strategije, poduzeto je niz mjera koje su definisane Komunikacijskim planom. To se prvenstveno odnosi na aktivnosti u okviru strateške oblasti - povećano razumijevanje javnosti o radu Skupštine, uz jačanje transparentnosti i eksterne komunikacije. 
Izvještaje o provođenju Strategije usvaja Kolegij Skupštine Tuzlanskog kantona. Izvještaj za 2023. godinu je usvojen na 27. sjednici Kolegija, održanoj 26. 2. 2024. godine, a Izvještaj za 2024. godinu Kolegij je usvojio na 57. sjednici održanoj 14. 4. 2025. godine.

Rezultati koji su postignuti vidljivi su, pa su iskustva Skupštine Tuzlanskog kantona, u donošenju i provođenju Strategije komuniciranja, prezentirana kao primjer dobre prakse, na radionici “Dobro upravljanje na kantonalnom nivou: ključni izazovi i mogući pravci djelovanja”, koju je, za predstavnike svih kantona u Federaciji BiH, organizovala Misija OSCE-a, 11. i 12. 6. 2025. godine u Konjicu.

Napori da se, u što značajnijoj mjeri, u praksi provedu mjere iz Strategije nastavljeni su  
i tokom 2025. godine. Ovaj izvještaj se odnosi na period 01.01.2025-31.12.2025. godine i sadrži pregled realizovanih mjera, odnosno specifičnih komunikacijskih ciljeva iz Komunikacijskog plana i osvrt na mjere koje su u fazi realizacije odnosno koje će biti provedene u narednom periodu.








1. STRATEŠKA OBLAST 1. – POVEĆANO RAZUMIJEVANJE JAVNOSTI O
RADU SKUPŠTINE UZ JAČANJE TRANSPARENTNOSTI I EKSTERNE KOMUNIKACIJE
	
U strateškoj oblasti 1. – Povećano razumijevanje javnosti o radu Skupštine uz jačanje transparentnosti i eksterne komunikacije tokom 2025. godine planirane aktivnosti su provođene zacrtanom dinamikom. Strateška aktivnost 1.1. Anketa građana Tuzlanskog kantona o transparentnosti rada Skupštine Tuzlanskog kantona je provedena početkom 2023. godine, te je na osnovu podatak dobivenih u anketi, u okviru strateške aktivnosti 1.2. Unapređenje ažuriranja stranice provedena mjera: 
- redizajn web stranice (www.skupstinatk.ba) (1.2.5.).
Tokom 2025. godine nastavljeno je provođenje sljedećih aktivnosti:
- redovno postavljanje informacija o sastancima i drugim aktivnostima na web stranicu Skupštine Tuzlanskog kantona (mjera 1.2.1.)
- postavljanje informacija nakon sjednica Skupštine (mjera 1.2.2.)
- postavljanje linka za integralni videosnimak sjednice Skupštine, odmah nakon što bude dostupan na youtube kanalu RTVTK (mjera 1.2.3.) 
- postavljanje materijala za sjednice Skupštine uz najavu sjednice (mjera 1.2.6.).

Strateške aktivnosti odnosno mjere:
	- anketa građana TK o transparentnosti rada Skupštine TK (aktivnost 1.1.) predviđena za 2025. godinu  
- anketa o preglednosti i sadržaju web stranice (mjera 1.2.4.)
- najčešće postavljena pitanja po ZOSPI postavljena na web stranicu zajedno sa odgovorima (mjera 1.2.7.) nisu provedene. 
Kada je u pitanju aktivnost 1.2.7. Najčešće postavljena pitanja po Zakonu o slobodi pristupa informacijama praksa ukazuje na potrebu za redefinisanjem ove aktivnosti s obzirom na činjenicu da su tokom 2024. godine Skupštini Tuzlanskog kantona podnesena samo četiri (4), a tokom 2025. godine pet (5) zahtjeva za informacijama, u skladu sa Zakonom o slobodi pristupa informacijama Federacije Bosne i Hercegovine. Ovdje treba napomenuti da se građani  i predstavnici institucija sa različitim upitima vrlo često obraćaju Skupštini odnosno Službi Skupštine Tuzlanskog kantona putem elektronske kontakt-forme, dostupne na web stranici Skupštine, ne pozivajući se na Zakon o slobodi pristupa informacijama. Na sve te upite građanima i predstavnicima institucija se, u skladu s nadležnostima i raspoloživim informacijama direktno odgovara putem maila. To je jedan od razloga što bilježimo relativno mali broj zvaničnih zahtjeva za slobodan pristup informacijama.

Zahvaljujući redizajnu web stranice koja je provedena u okviru  planirane strateške aktivnosti 1.2. Unapređenje ažuriranja web stranice značajno je olakšan pristup informacijama koje se objavljuju na ovoj platformi. Predstavnici medija, ali i zainteresovani građani Tuzlanskog kantona su i tokom 2025. godine, na web stranici Skupštine, mogli pronaći: 
· Informacije za javnost – o svim dešavanjima odnosno događajima koje je organizovala Skupština Tuzlanskog kantona, Kolegij i radna tijela Skupštine
· Osnovne akte – Ustav Tuzlanskog kantona, Poslovnik Skupštine Tuzlanskog kantona i Kodeks ponašanja izabranih zvaničnika i nosilaca izvršnih funkcija Tuzlanskog kantona
· Podatke o nadležnostima i sastavu – rukovodstva Skupštine, Kolegija, radnih tijela, klubova naroda, klubova poslanika i Službe Skupštine, kao i podatke o poslanicima koji su činili sastav Skupštine Tuzlanskog kantona od 2010. godine do danas
· Podatke o radu Skupštine – programe rada, izvještaje o realizaciji programa rada Skupštine, Strategiju komuniciranja Skupštine Tuzlanskog kantona 2022-2027. godina, izvještaje o realizaciji Strategije komuniciranja Skupštine, te rezolucije i deklaracije koje je usvojila Skupština Tuzlanskog kantona
· Podatke o konkursima i nabavkama koje provodi Skupština – planovi nabavki, javni pozivi, odluke o izborima i poništenjima, osnovni elementi ugovora
· Obrazac zahtjeva za pristup informacijama i registar informacija Skupštine/Službe Skupštine Tuzlanskog kantona
· Informacije u vezi sa sjednicama Skupštine – pozivi za sjednice Skupštine i radnih tijela, materijali planirani za narednu sjednicu Skupštine, zaključci Skupštine, usvojeni zapisnici sa sjednica u kojima su vidljivi detalji rasprava, aktivnosti poslanika/ca, način glasanja, poslanička pitanja i inicijative postavljene odnosno podnesene na sjednicama Skupštine
· Videosnimci sjednica Skupštine
· Kontakt-forma za elektronsku komunikaciju građana sa Skupštinom Tuzlanskog kantona.

Tokom 2025. godine zabilježen je povećan broj objava različitih informacija i putem web stranice Skupštine i medija u Tuzlanskom kantonu odnosno Bosni i Hercegovini. Tako je u 2025. godini objavljeno 99 poziva za sjednice Skupštine, uz koje se redovno postavljaju i materijali za sjednicu (mjera 1.2.6.), te obavijesti o sazivima sjednica skupštinskih radnih tijela. To je više u odnosu na broj objava tokom 2024. godine, kada ih je bilo ukupno 80, odnosno 2023. godine kada je objavljeno 88 poziva. 
Kada su u pitanju informacije za javnost, koje su se u najvećoj mjeri odnosile na sjednice Skupštine Tuzlanskog kantona i Kolegija Skupštine, one su, osim na web stranici Skupštine, javnosti prezentirane i putem medija. Na web stranici Skupštine Tuzlanskog kantona u 2025. godini objavljene su ukupno 42 informacije za javnost. 
To je više u odnosu na 2024. godinu, kada je objavljeno 30 informacija i znatno više u odnosu na 2023. godinu kada je objavljeno 11 informacija za javnost. 
Aktivnosti Skupštine Tuzlanskog kantona bile su vidljivije u javnosti, zahvaljujući i činjenici da je značajan broj medija, koji inače ne prate rad Skupštine Tuzlanskog kantona na način da šalju svoje novinare/reporterske ekipe na događaje koje organizuje Skupština, objavljivao informacije za javnost i fotografije koje im je dostavljala Služba Skupštine. Interes medija za objavu informacija diktirala je vrsta događaja, tako da smo imali događaje koje je objavilo/pratilo 65 medija (37. i 38. sjednica Skupštine Tuzlanskog kantona, hitnog karaktera), dok je informacije za javnost, uključujući i javne čestitke, koje u povodu važnih praznika upućuje predsjednik Skupštine Tuzlanskog kantona, tokom 2025. godine u prosjeku objavljivalo 15 medija na različitim platformama. To je, također, više u odnosu na 2024. godinu, kada je informacije objavljivalo u prosjeku 11 medija. 

Na svim događajima koje je organizovala Skupština Tuzlanskog kantona, na koje su pozivani mediji, novinari su imali priliku direktno komunicirati s predstavnicima Skupštine, najčešće s predsjednikom Skupštine Tuzlanskog kantona, a na kraju godine organizovan je i planski susret s novinarima na kojem je razgovarano o radu Skupštine, ali i o saradnji s novinarima i unapređenju te saradnje (mjera 1.3.1.).
	
Objavljivanje konačnih dokumenata usvojenih na Skupštini traži nešto više vremena, s obzirom na neophodnu administrativnu proceduru koja slijedi nakon usvajanja, tako da odluke i zakone javnost ima priliku vidjeti u „Službenim novinama Tuzlanskog kantona“, koje su dostupne na web stranici Skupštine. 
Strateške aktivnosti koje su već započete tokom 2023. godine su u kontinuitetu nastavljene i u 2024. i 2025. godini, a to su:
 - ažuriranje kontakt-liste medija (mjera 1.3.2.)
- kao dodatni elektronski kanal komunikacije koriste se dvije medijske viber grupe koje su uspostavljene ranije, tako da nije bilo potrebe da se uspostavlja nova grupa (mjera 1.3.3.)
- redovno se priprema press clipping (mjera 1.3.4.) kojim je osigurana poboljšana informisanost Skupštine sa izvještavanjem medija. 

Realizacija mjera u okviru strateške aktivnosti 1.4. Jačanje saradnje s nevladinim sektorom je zadovoljavajuća, jer se ona temeljila na, ranije uspostavljenoj, dobroj saradnji s brojnim nevladinim organizacijama koje djeluju u Tuzlanskom kantonu odnosno Bosni i Hercegovini. Ta saradnja je i tokom 2025. godine posebno bila izražena na pitanjima prevencije i borbe protiv nasilja nad ženama odnosno nasilja u porodici, provođenja i priprema Gender akcionog plana Tuzlanskog kantona 2025-2028. godina, te obrazovanja. 

Na inicijativu rukovodstva i radnih tijela Skupštine, te pojedinih poslanika/ca, ali i u organizaciji nevladinih organizacija odnosno u saradnji s njima (mjere 1.4.2./1.4.3./1.4.4.) po potrebi su provođene aktivnosti i održavani sastanci, na kojima je razgovarano o temama koje su od interesa za različite kategorije stanovništva, a tiču se rada Skupštine odnosno njenih nadležnosti.

	Mjera  1.4.1. Kreiranje liste partnerskih nevladih organizacija, za pojedinačne komisije nije provedena.

Kada je u pitanju 1.5. Jačanje vertikalne saradnje s predstavničkim tijelima,  realizovane su sljedeće mjere:
- Sastanak rukovodstva Skupštine sa predsjednicima općinskih/gradskih vijeća i Komisije za lokalnu samoupravu Parlamenta Federacije BiH (1.5.1.). Ovaj sastanak, kojem su prisustvovali predsjednik i sekretar Skupštine Tuzlanskog kantona,  upriličen je u saradnji s Misijom OSCE-a, 8.7.2025. godine u Tuzli.
- Sastanak skupštinskih komisija sa relevantnim komisijama općinskih/gradskih vijeća (1.5.2.). Komisija za jednakopravnost spolova Skupštine Tuzlanskog kantona je, 17.4.2025. godine, organizovala sastanak s predstavnicima komisija za jednakopravnost spolova iz lokalnih zajednica Tuzlanskog kantona. Sastanku su prisustvovale i predstavnice Koordinacionog tima za provođenje Akcionog plana za prevenciju i borbu protiv nasilja u porodici u Tuzlanskom kantonu 2024-2025. godina. Razgovarano je o jačanju i značaju međuinstitucionalne saradnje s akcentom na prevenciju nasilja u porodici i nasilja nad ženama.Također, predstavnici Komisije za jednakopravnost spolova su učestvovali na radionici “Uloga i nadležnosti lokalnih gender komisija – mogući pravci djelovanja”, koju je u Tuzli, 15.7.2025. godine, organizovala Misija OSCE-a.
- 4.12.2025. godine, u okviru obilježavanja 16 dana aktivizma protiv rodno zasnovanog nasilja, kao i s ciljem jačanja međuinstitucionalne saradnje na ovom polju, a uz podršku Misije OSCE-a u BiH, u Tuzli je održan zajednički sastanak Komisije za jednakopravnost spolova i Komisije za pravdu, ljudska prava  i građanske slobode Skupštine Tuzlanskog kantona s predsjednicima/predstavnicima nadležnih komisija Parlamenta Federacije Bosne i Hercegovine.




Mjera:
 - Konsultacije sa gradskim/općinskim vijećima po pitanjima od općeg interesa (1.5.3.) redovno se provodila putem procedura javnih rasprava prilikom donošenja zakonskih propisa. Osim toga, lokalne zajednice koje gravitiraju Zaštićenom pejzažu „Konjuh“ aktivno su konsultovane u postupku razmatranja prijedloga za izmjene i dopune Zakona o proglašenju dijela planine Konjuh zaštićenim pejzažom „Konjuh“, a sve lokalne zajednice u Tuzlanskom kantonu aktivno su učestvovale u konsultacijama o nacrtu Prostornog plana za područje Tuzlanskog kantona za period 2025-2045. godina.

Aktivnosti 1.6. Jačanje saradnje s mladima/studentima su realizovane na zadovoljavajućem nivou. 28.5.2025. godine grupa studenata Filozofskog fakulteta Univerziteta u Tuzli prisustvovala je 43. sjednici Skupštine Tuzlanskog kantona (mjera 1.6.1.). Studenti su imali priliku upoznati se s načinom funkcionisanja zakonodavnog tijela Tuzlanskog kantona. 
1.9.2025. godine predsjednik Skupštine Tuzlanskog kantona sastao se s predstavnicima Filozofskog fakulteta Univerziteta u Tuzli sa Odsjeka Filozofija – Sociologija. Dogovorena uspostava saradnje između Skupštine Tuzlanskog kantona i ovog odsjeka Filozofskog fakulteta kako bi studenti studijskih programa Politologija i Filozofija – Sociologija mogli obavljati studentske prakse i praktični rad u Skupštini Tuzlanskog kantona. 
Radi operacionalizacije dogovora, 9.10.2025. godine održan je sastanak predstavnika Filozofskog fakulteta i Službe Skupštine Tuzlanskog kantona. Studentska praksa za 6 studenata II godine Filozofskog fakulteta Univerziteta u Tuzli sa Odsjeka Filozofija – Sociologija realizovana je tokom novembra i decembra 2025. godine. Studenti su imali priliku učestvovati u kompletnom procesu - od zakazivanja sjednice Skupštine, njene pripreme kroz sjednice radnih tijela do same realizacije odnosno održavanja sjednice Skupštine Tuzlanskog kantona.

Učešće Skupštine Tuzlanskog kantona u organizaciji Dana socijalnog rada (mjera 1.6.2.) nije realizovana tokom 2025. godine.

Tokom 2025. godine realizovano je i više susreta predsjednika Skupštine, zamjenika predsjednika i poslanika u Skupštini Tuzlanskog kantona s učenicima osnovnih i srednjih škola. Učenici su, tokom realizacije različitih tema u okviru projekta „Građanin“ (CIVITAS),  iskazivali interes za razgovor s predstavnicima Skupštine Tuzlanskog kantona, te su po njihovim zahtjevima i organizovani ovi susreti. 
Također, upriličen je i prijem za učenike Richmond Park Međunarodne srednje škole Tuzla, koji su na Međunarodnoj olimpijadi inovacija VILIPO 2025 osvojili dvije zlatne medalje i specijalnu GRAND nagradu. 

S ciljem promocije uspješnih mladih ljudi, rukovodstvo Skupštine Tuzlanskog kantona je i u 2025. godini nastavilo s praksom omogućavanja mladima da učestvuju u posebnim programima Skupštine Tuzlanskog kantona. 
Srednjoškolac, osvajač medalja na Evropskoj i Svjetskoj olimpijadi iz fizike, Muhamed Numanović održao je govor na svečanoj sjednici Skupštine Tuzlanskog kantona u povodu 1. marta – Dana nezavisnosti BiH, a zlatna studentica Univerziteta u Tuzli Maja Ibričić održala je govor na svečanoj sjednici Skupštine Tuzlanskog kantona u povodu 25. novembra – Dana državnosti BiH. 
U ovim svečanim programima učestvovali su i učenici škola koje su imale dobre rezultate prilikom vrednovanja škola. U 2025. godini to su bili učenici Srednje muzičke škole „Čestmir Mirko Dušek“ Tuzla, Gimnazije „Meša Selimović“ Tuzla i Mješovite srednje škole Srebrenik.
Planirane mjere u okviru strateške aktivnosti 1.7. Unapređenje internih pravila komuniciranja i procedura za plasiranje informacija javnosti su u značajnoj mjeri realizovane. Redovno je vođena statistika te pripremljen Izvještaj o zahtjevima za pristup informacijama tokom 2025. godine, shodno Zakonu o slobodi pristupa informacijama Federacije BiH (mjera 1.7.1.). 
Osim toga, građani, ali i predstavnici različitih institucija i organizacija su se i tokom 2025. godine direktno, putem elektronske kontakt-forme, često obraćali Službi Skupštine sa različitim upitima. U skladu s mogućnostima i raspoloživim podacima, na svaki upit se elektronskim putem, u najkraćem roku, upućuje odgovor odnosno daju informacije o tome čija je nadležnost materija na koju se odnosi upit ili kako se ostvaruje određeno pravo.
Prijedlog procedure za zakazivanje press konferencije je pripremljen. U praksi press konferencije se zakazuju u skladu s ciljem povećanja transparentnosti rada Skupštine i objektivnim potrebama koje definišu opća pravila medijskog komuniciranja (mjera 1.7.2.). Očekivani rezultati, u vezi s ovom mjerom, „mediji su pravovremeno informisani o pitanjima od javnog interesa“ već su ostvareni u zadovoljavajućoj mjeri. 
Revizija Kodeksa ponašanja izabranih zvaničnika i nosilaca izvršnih funkcija Tuzlanskog kantona (mjera 1.7.3.) nije realizovana tokom 2025. godine. 

U okviru strateške aktivnosti 1.8. Jačanje sistema komunikacije između poslanika i javnosti realizovane su sljedeće mjere:
- otvaranje e-mail adresa za sve poslanike/ce (mjera 1.8.1.), realizovano djelimično
- kontakt informacije (broj telefona i e-mail adresa) objavljeni na web stranici (mjera 1.8.2.), realizovano djelimično.

2. STRATEŠKA OBLAST 2. - JAČANJE INTERNE KOMUNIKACIJE

Realizacija planiranih aktivnosti u okviru strateške oblasti 2. - Jačanje interne komunikacije, a to su 2.1. Jačanje interne komunikacije unutar Službe Skupštine i 2.2. Jačanje komunikacije između Službe i rukovodstva Skupštine, tijela Skupštine i  poslanika direktno je zavisila o unutrašnjim, tehničkim kapacitetima Službe odnosno Skupštine Tuzlanskog kantona. Potreba za unapređenjem interne komunikacije je stalna, tako da se ova mjera na različitim nivoima kontinuirano analizira. Tokom 2025. godine realizovane su sljedeće planirane mj9ere: 
- uspostavljanje elektronskog sistema komunikacije (mjera 2.1.1). Svim državnim službenicima i jednom broju namještenika otvorene su funkcionalne službene mail adrese.
- interna obuka o elektronskom komuniciranju (2.1.2.), provođena je kontinuirano, po potrebi, kao preduslov za efikasnu primjenu navedenog sistema. Postignuti su očekivani rezultati „Sistem interne komunikacije je unaprijeđen“ i „Protok informacija je unaprijeđen i ubrzan“. 
- periodični koordinacioni sastanci zaposlenika Službe (2.1.3.) 
- redovni sastanci rukovodstva Skupštine i Službe (2.2.4). Postoji stalna potreba za koordinacijom na nivou rukovodstava Skupštine i radnih tijela Skupštine sa rukovodstvom i zaposlanima u Službi Skupštine Tuzlanskog kantona, u cilju efikasnog funkcionisanja i izvršavanja dužnosti i poslova Skupštine Tuzlanskog kantona. Koordinacija je dobra i svakodnevna. 
- uspostavljanje zajedničkog elektronskog kalendara aktivnosti (2.2.1.) 
- uspostavljanje grupnih mail adresa za radna tijela Skupštine (2.2.2.) se uspješno realizuju. 
Unaprijeđena je komunikacija između poslanika i Službe Skupštine Tuzlanskog kantona odnosno Službe i radnih tijela Skupštine. Sve informacije koje su neophodne kao i obavijesti, pozivi i materijali se komuniciraju odnosno dostavljaju elektronskim putem.

Realizacija mjere - Donošenje pravilnika/procedure za zakazivanje press konferencija (2.2.3) je u toku.
 
3. STRATEŠKA OBLAST 3. – JAČANJE KOMUNIKACIJSKIH KAPACITETA INSTITUCIJE

U okviru realizacije planiranih aktivnosti strateške oblasti 3. - Jačanje komunikacijskih kapaciteta institucije tokom 2025. godine je realizovano više mjera. 

Dvije državne službenice koje, između ostalog, rade i na poslovima informisanja učestvovale su na edukacijama koje je organizovala Agencija za državnu službu Federacije BiH  (mjera 3.1.), i to:
- Pravne implikacije korištenja alata umjetne inteligencije
- Engleski jezik - osnovni nivo 
- Specijalistička obuka iz engleskog jezika A2/B1 - Business grammar and usage. 
Tokom 2025. godine nabavljeni su laptopi i računari za zaposlene u Službi Skupštine Tuzlanskog kantona, čime je u potpunosti realizovana mjera - nabavka odgovarajuće tehničke opreme i komunikacijskih alata (mjera 3.2), te postignut cilj - „tehnička opremljenost Službe Skupštine unaprijeđena“. 
Mjere:
- anketa među poslanicima o potrebi/preferiranoj vrsti edukacije iz oblasti komunikacija s javnošću (3.3.) i
- angažman pripravnika novinara/komunikologa za prezentaciju rada Skupštine na društvenim mrežama (3.5.) nisu realizovane. 
Mjera:
- edukacija poslanika iz oblasti odnosa s javnošću i odnosa s medijima (3.4.) realizovana je po potrebi. 

[bookmark: _Hlk156897204]4. STRATEŠKA OBLAST 4. – USPOSTAVLJANJE I REDOVNO ODRŽAVANJE KANALA DIGITALNIH MEDIJA

Činjenica da Služba Skupštine Tuzlanskog kantona, u dijelu koji se odnosi na odnose s javnošću u najširem smislu riječi, još uvijek ima ograničene kapacitete, kada su u pitanju ljudski resursi, otežava i realizaciju planiranih aktivnosti u okviru strateške oblasti 4 – Uspostavljanje i redovno održavanje kanala digitalnih medija. Oni se tiču otvaranja profila Skupštine na društvenim mrežama (mjera 4.1.), redovnog postavljanja sadržaja na tim profilima (mjera 4.2.) i praćenja pregleda na profilima Skupštine (mjera 4.3.). 

S obzirom na značaj profesionalnog, kvalitetnog i ažurnog održavanja profila na društvenim mrežama, kao što su facebook ili instagram, posebno kada su u pitanju institucije kakva je Skupština Tuzlanskog kantona, realizacija ovih mjera provodit će se u skladu s potrebama i realnim mogućnostima.





5. ZAKLJUČAK

Interes Skupštine Tuzlanskog kantona je pravovremeno i objektivno informisanje javnosti o svim aktivnostima Skupštine, te refleksijama tih aktivnosti na pojedine ciljne grupe ali i širu zajednicu. Vođeni tim ciljem, tokom 2025. godine realizovan je značajan dio aktivnosti predviđenih Strategijom komuniciranja Skupštine Tuzlanskog kantona 2022-2027. godina, a prvenstveno u strateškim oblastima koje se odnose na povećano razumijevanje javnosti o radu Skupštine, uz jačanje transparentnosti i eksterne komunikacije, te jačanje interne komunikacije. 

U narednom periodu će se nastaviti raditi na unapređenju već uspostavljenog internog sistema komuniciranja, proširivanju kanala komunikacije i načina plasiranja informacija prema javnosti i kontinuranoj edukaciji zaposlenika Službe Skupštine Tuzlanskog kantona i poslanika Skupštine u oblastima digitalnih komunikacija i odnosa s javnošću. Posebna pažnja će biti usmjerena na stvaranje preduslova za osiguranje kvantitativnih povratnih informacija i evaluaciju učesnika o efikasnosti poruka i informacija koje se plasiraju javnosti.
               
            
                 Kolegij Skupštine Tuzlanskog kantona
	     Tuzla, 19.1.2026. godine

